
ZAPISNIK 
 

       sa 29. sjednice Komisije za vanjske poslove  
 

Sjednica je održana 29.11.2005 sa početkom u 13,00 sati. 
Sjednici su prisustvovali sljedeći njeni članovi: Seada Palavrić, Jelina Đurković i Sead 
Avdić. 
Odsutni su bili: Martin Raguž, Milorad Živković, Azra Hadžiahmetović, Izet Hadžić, Nenad 
Mišić i Vinko Zorić.  
Sjednici su prisustvovali i načelnik ureda za diplomatsku obuku Ministarstva vanjskih 
poslova BiH, Hrvoje Kanta, te pet novoimenovanih ambasadora BiH u svijetu: Aleksandar 
Dragičević, Amira Kapetanović, Borivoje Marojević, Dragan Pjević, Kemal Muftić i  jedan 
generalni konzul, Satko Bitanga. 
Zapisnik je vodila Merdžana Iglica, sekretar Komisije. 
Drugi zamjenik predsjedavajućeg Komisije, Seada Palavrić, predložila je  slijedeći dnevni 
red: 
 

D N E V N I   R E D 
 

1. Nastup novoimenovanih ambasadora Bosne i Hercegovine pred Komisijom za 
vanjske poslove Predstavničkog doma Parlamentarne skupštine Bosne i 
Hercegovine; 

2. Usvajanje zapisnika sa 28.sjednice Komisije za vanjske poslove, održane 
28.9.2005. godine; 

3. Davanje saglasnosti za ratificiranje: 
a) Sporazuma između Vijeća ministara BiH i Vlade Republike Koreje o kreditu 

Fonda za ekonomsku razvojnu saradnju i Aranžmana između Vijeća 
ministara BiH i Vlade Republike Koreje o kreditu Fonda za ekonomsku 
razvojnu saradnju ; 

b) Memoranduma između Vlade Ruske Federacije i Vlade Bosne i 
Hercegovine, Vlade Republike Hrvatske, Vlade Republike Makedonije, 
Vlade Srbije i Crne Gore i Vlade Republike Slovenije o poravnanju 
međusobnih financijskih potraživanja u odnosu na izmirenje računa iz robne 
rezerve između bivšeg SSSR I bivše SFRJ.  

 
4. Tekuća pitanja.  

Ad.1. Zbog nedostatka kvoruma prisutni članovi Komisije su se usaglasili da ova sjednica 
bude održana samo po prvoj tački dnevnog reda, tj. kao nastupna posjeta 
novoimenovanih ambasadora BiH. 
Nakon pozdravnih riječi dobrodošlice koje je ambasadorima uputila gđa Palavrić, 
prisutnima se prvi, iz opravdanih razloga, jer je morao napustiti sastanak, obratio Kemal 
Muftić, novoimenovani ambasador u Indiji. G. Muftić posebno je istakao interes Indije za 
investiranje u Bosni i Hercegovini. Tom prilikom naveo je primjer MITAL-a kao 
najkrupnijeg investitora iz Indije, te ja naglasio da će u toku svog mandata posebnu 
pažnju obratiti na privlačenje drugih investitora. Potom je istakao da treba problematizirati 
predstavljanje BiH u svim zemljama zbog malog broja ljudi jer bez obzira na materijalni 
položaj BiH ne smije se događati da ambasade budu zastupljene sa jednim ili dva 
čovjeka, sa čim su se složili svi ostali prisutni. Gđa Palavrić je izrazila nadu da će nam 
finansije ubuduće omogućiti povećanje broja ljudi u ambasadama. 
 Zatim je  riječ uzeo Aleksandar Dragičević, koji ima bogatu diplomatsku karijeru i koji 
preuzima ambasadu u Zagrebu. U svom obraćanju prisutnima G. Dragičević je rekao da 
je svjesta da preuzima ambasadu u jednom vrlo osjetljivom trenutku za međusobne 
odnose između BiH i Hrvatske i da će učiniti sve kako bi se mnogobrojna pitanja riješila u 
obostranom interesu.  
Gđa Amira Kapetanović, koja ima veoma uspješnu diplomatsku karijeru u Evropi 
prihvatila se izazova da bude predstavnik naše zemlje, BiH, u Australiji i Novom Zelandu, 
što je svojevrsni izazov za nju. Gđa Kapetanović je takođe upoznala pristutne da u 
australijskom parlamentu postoji Komisija australijsko-bosanskog prijateljstva sa kojom 
će ona uspostaviti saradnju. 
G. Borivoje Marojević nakon Saudijske Arabije, gdje je sticao jednu drugu vrstu iskustva, 
stupa na dužnost u Japanu. Japan je jedna od vodećih zemalja što se tiče materijalne i 
finansijske pomoći BiH. G. Marojević je kazao da će nastojati da da na znanje japanskoj 
strani koliko je BiH zahvalna na tome. Gđa Palavrić je napomenula da je Japan još prije 
dvije godine izrazio želju da se uspostavi grupa prijateljstva između njihovog i našeg 
parlamenta, što je i učinjeno tako da se očekuje vrlo skora konkretizacija uspostave 
međuparlamentarne saradnje.  
Dragan Pjević će nas predstavljati u Južnoafričkoj Republici što predstavlja veliku 
obavezu jer Ambasada u Pretoriji pokriva veliki dio teritorija afričkog kontinenta.  Drugi 
zamjenik predsjedavajućeg, Seada Palavrić, je istakla kako nam Južnoafrička Republika 
može biti primjer za rješavaje sukoba i da u tom smislu možemo mnogo toga od njih 
naučiti. 
Nakon uspješne diplomatske karijere uglavnom u konzularnim odjelima naših ambasada  
u Evropi, g. Satko Bitanga stupa na dužnost generalnog konzula u Minhenu sa 
uvjerenjem da će stečenim iskustvom moći udovoljiti zahtjevima velikog broja 
bosanskohercegovačkih građana koji se tamo nalaze.  
Nakon predstavljanja ambasadora član Komisije, Sead Avdić je pozdravio sve pristune i 
zaželio novoimenovanim ambasadorima i generalnom konzulu uspješno obavljanje 
dužnosti i ovom prilikom im ukazao na važnost razvijanja ekonomske diplomacije jer ona 
predstavlja budućnost bh diplomacije. 
Sekretar Komisije, gđa Merdžana Iglica, je izrazila zadovoljstvo činjenicom što gotovo svi 
predstavnici BiH u inozemstvu imaju bogato profesionalno iskustvo što opet ukazuje na 
tendenciju  Ministarstva inostranih poslova  BiH da u svojim redovima njeguje što više 
profesionalno-diplomatskog kadra u odnosu na politički. 
Bez namjere da kritizira, Sead Avdić je iznio jedno svoje negativno iskustvo sa našom 
ambasadom u inozemstvu. Naime, rekao je da se ne može, a i ne smije desiti da se 
parlamentarna delegacija naše zemlje tretira tako da ambasador ne želi da se sretne sa 
delegacijom Skupštine BiH i da parlamentarci trebaju bivati dočekivanim od ambasadora 
na datoj destinaciji. 

Drugi zamjenik predsjedavajućeg Komisije Seada Palavrić je  posebno istakla  važan i 
delikatan  zadatak ambasadora BiH u Zagrebu , Aleksandra Dragičevića, zbog Pelješca i 
neratifikacije Sporazuma o ………… od strane Sabora Republike Hrvatske. 
Gđa Palavrić, zaključujući nastupnu posjetu novoimenovanih ambasadora, je istakla 
zadovoljsvo posjetom, još jednom zahvalila, zaželjela novoimenovnim ambasadorima 
sreću i uspjeh u radu i podsjetila ih da nikada ne zaborave da oni ne  predstavljaju niti 
gradove iz kojih dolaze, niti entitete, nego cijelu Bosnu i Hercegovinu i sve narode i sve 
građane Bosne i Hercegovine. 
 
 
 

Drugi zamjenik predsjedavajućeg Komisije  
                                                                                              Seada Palavrić s.r. 

 
 
 
 
 
Zapisnik sa 29.sjednice Komisije sačinila:                               
Merdžana Iglica, tajnik Komisije 
 
Kopija: MVP-u BiH 
  
 


